
Debagoienako eskualdeko enpresen % 49,5ek 

merkataritza elektronikoa erabili zuten 2022. urtean 
 

2023an euskarazko webguneen ehunekorik handiena izan duen eskualdea 
Gernika-Bermeo izan da (% 81,9) 
 
Eustaten datuen arabera, merkataritza elektroniko bidezko erosketak eta salmentak egin 
dituzten 10 langile eta gehiagoko enpresen ehunekorik handiena agertu duen eskualdea 
Debagoiena izan da (% 49,5), eta, haren atzetik, honako hauek kokatu dira: Donostialdea eta 
Bidasoa Beherea Gipuzkoan (% 45,8 eta % 45,0, hurrenez hurren), Arratia-Nerbioi Bizkaian 
(% 42,6) eta Arabako Errioxa Araban (% 42,3).  
 
Hiru hiriburuei dagokienez, 2022an merkataritza elektronikoa erabili zuten 10 langile edo 
gehiagoko enpresen ehunekoa % 47,1era iritsi zen Donostian, % 42,9ra Bilbon eta % 33,0ra 
Gasteizen.  

Adierazi beharra dago Donostiako eta Bilboko zifrak eskuragarri dagoen serie historikoaren 
maximora iritsi direla. Gasteizen, berriz, aurreko urtearekin alderatuta hamarren bateko 
igoerarekin, 2020an lortutako maximora iritsi da ia (% 33,1). Denbora-ikuspegi zabalago 
batetik, 2015. urtearekin alderatuta maila desberdineko igoerak izan dira hiru hiriburuetan: 
12,9 portzentaje-puntuko igoera Donostian, 9,8 puntukoa Bilbon eta 7,5 puntukoa Gasteizen.  
 
Zehaztu beharra dago merkataritza elektronikoari buruzko datuak 2022ko ekitaldikoak direla, 
eta gainerako adierazleak, berriz, 2023koak. 
 
IKT (Informazioaren eta Komunikazioaren Teknologiak) ekipamenduetan, 10 langile edo 
gehiagoko euskal enpresek ezarpen-maila handiak agertu dituzte. Adibidez, interneteko 
konexioaren kasuan, ehunekoak % 100era hurbildu dira eskualde guztietan eta hiru 
hiriburuetan. Euskal AEko batezbestekoa % 99,4koa izan da (2015ean baino 1,6 puntu 
handiagoa). Gainera, eskualdeen arteko aldeak oso txikiak izan dira, denek izan baitituzte 
% 95etik gorako ehunekoak.   
 
Interneterako sarbidea duten enpresa horietan, azpimarragarria da interneten erabilera 
administrazio publikoekin izapideak elektronikoki egiteko. Izan ere, enpresa horien 
% 98,5ek egin dituzte (2015ean baino 5,4 puntu gehiagok). Eskualdeak kontuan hartuta, 
proportziorik handienak izan dituztenak honako hauek dira: Arabako Kantaurialdea Araban 
(% 99,7), Markina-Ondarroa Bizkaian (% 99,9) eta Debabarrena Gipuzkoan (% 99,4). 
 
Era berean, tamaina horretako enpresen % 92,3k webgunea dute, eta ehuneko hori 2015ekoa 
baino 5,8 portzentaje-puntu handiagoa da. Eskualdeak kontuan hartuta, honako hauek 
nabarmendu dira: Añana Araban, Plentzia-Mungia Bizkaian eta Debabarrena Gipuzkoan 
(% 96,1, % 94,7 eta % 92,7, hurrenez hurren). Hiriburuen artean, Bilboko ehunekoa izan da 
handiena (% 95,4), eta, haren atzetik, Gasteiz eta Donostia kokatu dira (% 93,5 eta % 92,2, 
hurrenez hurren). 
 

Enpresen erdiek euskara erabiltzen dute beren webgunean 
 
Gure Autonomia Erkidegoan, webgunea duten enpresen erdiek baino gehiagok (% 51,3k) 
eskaintzen dute webgunea euskaraz. Euskarazko webguneak ohikoagoak dira Gipuzkoako 
eskualdeetan kokatutako enpresetan (% 63,1 batez beste). Lurralde horretan, zazpi 
eskualdeek gainditu dute % 50eko ehunekoa, eta ehunekorik handiena Goierriko eskualdeak 
agertu du (% 76,1). Haien atzetik, Bizkaiko eskualdeak kokatu dira (% 45,9 batez beste). 
Lurralde horretan, zazpi eskualdeetako seik gainditu dute % 50eko proportzioa. Ehunekorik 
handiena Gernika-Bermeok izan du (% 81,9), eta Erkidego osoan euskarazko webguneen 
ehunekorik handiena izan duen eskualdea da. Arabaren kasuan (% 43,3 batez beste), bi 
eskualdek gainditu dute % 50eko proportzioa: Arabako Mendialdeak (% 58,3) eta Arabako 
Kantaurialdeak (% 54,8). 
 
Azkenik, euskal hiriburuetako 10 langile edo gehiagoko enpresei dagokienez, adierazle 
guztiek antzeko ehunekoak izan badituzte ere, adierazi beharra dago IKT ekipamenduetan 
Bilbo nabarmendu dela Interneteko konexioan, administrazioarekin izapide elektronikoak 
egitean eta webguneetan. Donostia, bestalde, euskarazko webgune eskuragarrietan eta 
merkataritza elektronikoaren erabileran nabarmendu da.  

